BOSNA I HERCEGOVINA 
FEDERACIJA BOSNE I HERCEGOVINE 

BOSANSKO – PODRINJSKI KANTON GORAŽDE

                                                                                                              (Nacrt)
ZAKON O  OBJAVLJIVANJU PROPISA I DRUGIH  OPŠTIH AKATA U  „SLUŽBENIM NOVINAMA   BOSANSKO – PODRINJSKOG KANTONA GORAŽDE“
                                       Nosilac izrade: Ministarstvo za pravosuđe, upravu i radne odnose                        

                                                                                           Goražde, decembar 2016. godine

Na osnovu člana 23. Ustava Bosansko – podrinjskog kantona Goražde (“Službene novine Bosansko – podrinjskog kantona Goražde ”, broj: 8/98, 10/00  i 5/03), Skupština Bosansko – podrinjskog  kantona  Goražde, na sjednici održanoj dana ________. godine, 
d o n o s i,
     (NACRT)

ZAKON O  OBJAVLJIVANJU PROPISA I DRUGIH  OPŠTIH AKATA U  „SLUŽBENIM NOVINAMA   BOSANSKO – PODRINJSKOG KANTONA GORAŽDE“

Član 1.
Ovim Zakonom  uređuje se način objavljivanja zakona, drugih propisa i opštih akata (u daljem tekstu: propisi i drugi akti)  Bosansko – podrinjskog kantona Goražde ( u daljem tekstu:Kantona )  u Službenom glasilu Kantona.
Član 2.
Službeno glasilo Kantona su „Službene novine Bosansko – podrinjskog kantona Goražde“ (u daljem tekstu:“Službene novine“).

Član 3.
 U „Službenim novinama“ se objavljuju propisi i drugi akti koje u okviru svoje nadležnosti donose:

a) Skupština Kantona,

b) Vlada Kantona,

c) Ministarstva,
d) Uprave i upravne organizacije Kantona,

e) općinska vijeća i općinski načelnici kada je to određeno statutom ili drugim aktom općinskog vijeća i

f) drugi organi i institucije, javne ustanove i javna preduzeća  Kantona, ako je  zakonom ili drugim propisom utvrđeno objavljivanje njihovih propisa.
Član 4.

U „Službenim novinama“ se objavljuju i  ispravke propisa i općih akata, ako tekst objavljen u „Službenim novinama“, ne odgovara izvornom tekstu.

Član 5.

(1)U „Službenim novinama“  akti se objavljuju prema redosljedu donosioca propisa i drugih akata iz člana 3. tačke a) do f) ovog Zakona, uz naznaku o čijim aktima se radi.

(2)Ispravke propisa iz člana 4. ovog Zakona objavljuju se na  kraju „Službenih novina“, prije sadržaja.

Član 6.

(1)Propisi i drugi akti donosioca iz člana 3. ovog Zakona , objavljuju se u „Službenim novinama“ u tekstu kojeg  utvrdi njihov donosilac. 

(2)O objavljivanju  propisa i drugih akata donosioca  iz člana 3. ovog zakona  stara se  Sekretar Vlade Bosansko – podrinjskog kantona Goražde   (u daljem tekstu: Sekretar Vlade).

(3)Donosioci propisa i drugih akata iz člana 3.  ovog Zakona dužni su iste dostavljati Vladi Bosansko – podrinjskog kantona Goražde (u daljem tekstu: Vlada Kantona), radi objavljivanja u „Službenim novinama“, u roku od deset dana od dana donošenja.
Član 7.

(1)Propisi i drugi akti donosioca iz člana 3. ovog Zakona objavljuju se, po pravilu u prvom narednom broju „Službenih novina“.

(2)„Službene novine“ izlaze po potrebi, a izuzetno, zbog hitnosti, može se izdati i vanredni broj „Službenih novina“, u skladu sa zahtjevom Sekretara Vlade.
Član 8.
„Službene novine“ štampaju se naizmjenično na bosanskom, hrvatskom i srpskom jeziku, uz upotrebu pisma latinice i ćirilice.

Član 9.
(1)Naslovna strana „Službenih novina“ sadrži grb  Kantona i naziv „Službene novine Bosansko – podrinjskog kantona Goražde“, a ispod naziva godinu izlaženja ispisanu rimskim brojevima i broj tih „Službenih novina“, dan, mjesec i godinu izlaženja tog broja, kao i mjesto izlaženja novina.

(2)Na kraju „Službenih novina“ obavezan je Sadržaj, sa naznakom organa koji je donio akt, nazivom akta i brojem stranice na kojoj je akt objavljen.Na zadnjoj strani „Službenih novina“, pored podataka o izdavaču, registraciji i administraciji i ostalih podataka koje mora sadržavati u skladu sa propisima o štampanim medijima, navodi se i datum štampanja tog broja „Službenih novina“.

(3)Datum štampanja određenog broja „Službenih novina“ označava se kao datum izlaženja tog broja „Službenih novina“.

Član 10.
(1)Poslovi  izdavanja  „Službenih  novina“  Vlada Kantona povjerava ugovorom pravnom licu registrovanom za poslove izdavanja  u skladu sa Zakonom o javnim nabavkama,( u daljem tekstu:Izdavač), kao poslovi od posebnog interesa za Kanton.
(2)Obavezuje se Izdavač da, nakon objavljivanja „Službenih novina“,objavljeni broj, u elektronskom obliku, dostavi Vladi Kantona, koja će putem Službe za odnose sa javnošću Bosansko – podrinjskog kantona Goražde, objaviti na  WEB  stranici Vlade Kantona.

(3)Poseban interes se ostvaruje omogućavanjem da se, bez naknade, pristupa „Službenim novinama“ objavljenim na način iz stava (2) ovog člana. 

(4)Redakciju, štampanje, administraciju, lektorisanje  i distribuciju vrši  Izdavač.
Član 11.

Ovlašćuje se Sekretar Vlade  da  posebnim  ugovorom, uz predhodnu saglasnost Vlade Kantona,  uredi odnose  iz stava 3. predhodnog člana, a naručito: o roku  u kome se objava akata mora izvršiti, o redosljedu objavljivanja akta, o obavezi da akti moraju biti potpisani i ovjereni, o načinu finansiranja usluga, o pretplati na „Službene novine“, pristupu bez naknade  „Službenim novinama“  objavljenim na WEB stranici Vlade Kantona kao i druga međusobna prava i obaveze.

Član 12.
Sekretar Vlade  je istovremeno  glavni i odgovorni urednik „Službenih novina“.
Član 13.
(1)Sekretar Vlade  se stara o objavljivanju akata  i drugih propisa  u „Službenim novinama“.

(2) Izvorni tekstovi donosioca koji treba da budu objavljeni u „Službenim novinama“, dostavljaju se Vladi Kantona, radi štampanja u skladu sa članom 6. ovog zakona.

(3)Izvorni tekstovi materijala iz stava 2. ovog člana, koje su donijeli organi iz člana 3., prije dostavljanja  Izdavaču prevode se u Vladi Kantona  na jezik konstitutivnog  naroda na kojem  treba da budu objavljeni  u „Službenim novinama“, radi štampanja  u skladu sa članom 8. ovog zakona.

(4) Akti iz stava 3. ovog člana objavljuju se najkasnije u roku od osam dana  od dana dostavljanja Izdavaču.

(5)Izdavač nema pravo da vrši ispravke izvornog teksta akta koji mu je dostavljen, radi objavljivanja u „Službenim novinama“.

Član 14.
Nadzor nad provođenjem ovog zakona vrši  Vlada  Bosansko – podrinjskog kantona Goražde.

Član 15.
Odredbe  ovog zakona odnose se podjednako na osobe muškog i ženskog spola, bez obzira na rod imenice upotrebljene u tekstu zakona.

Član 16.
Stupanjem na snagu ovog Zakona prestaje da važi Zakon o Službenim novinama Bosansko – podrinjskog kantona Goražde („Službene novine Bosansko – podrinjskog kantona Goražde“, broj:6/97 i 02/04).

Član 17.
Ovaj zakon stupa na snagu osmog dana od dana objavljivanja u ''Službenim novinama Bosansko – podrinjskog kantona Goražde”. 
Broj____________________ 



             PREDSJEDAVAJUĆA Goražde ,______________2016.godine 

                     SKUPŠTINE KANTONA   

                                                                                                                 Aida Obuća

OBRAZLOŽENJE

I  PRAVNI OSNOV

Pravni  osnov za donošenje Zakona o objavljivanju propisa i drugih općih akata u „Službenim novinama Bosansko – podrinjskog kantona Goražde“, sadržan je u članu 23. Ustava Bosansko – podrinjskog kantona Goražde (“Službene novine Bosansko – podrinjskog kantona Goražde ”, broj: 8/98, 10/00  i 5/03).
II  RAZLOZI  ZA DONOŠENJE

U Programu rada Ministarstva za pravosuđe, upravu i radne odnose Bosansko – podrinjskog kantona Goražde Vlade Kantona i Skupštine Kantona predviđena je izrada Nacrta  Zakona o objavljivanju propisa i drugih općih akata u „Službenim novinama Bosansko – podrinjskog kantona Goražde“, a kao nosilac izrade predložen je ovaj organ.

 
Zakon  kojim je ranije  regulisana ova oblast nije bio usklađen sa Zakonom  o  grbu i zastavi Bosansko-podrinjskog kantona Goražde („Službene novine Bosansko-podrinjskog kantona Goražde;“ br. 18/01), Zakonom o upotrebi  grba i zastave Bosansko-podrinjskog kantona Goražde („Službene novine Bosansko-podrinjskog kantona Goražde;“ br. 7/97, 02/13 i prečišćen  tekst 06/13),  Zakonom  o ravnopravnosti  polova u Bosni i Hercegovini ( Službeni glasnik BiH“, br. 16/03 i 102/09),  Jedinstvenim pravilima za izradu pravnih propisa u institucijama Bosne i Hercegovine  ( Službeni glasnik BiH“, br. 11/05, 58/14 ) iz razloga što je pomenuti Zakon donešen 1997. godine,  a gore navedeni  propisi nakon   nakon donošenja istog, a koji bitno utiču na sadržaj važećeg propisa kako slijedi:
-Predloženi Zakon je predvidio članom  9. Stav 1.  između ostalog  da naslovna strana Službenih novina sadrži grb kantona, a njegov izgled je utvrđen članom 1. Zakona o grbu i zastavi Bosansko-podrinjskog kantona Goražde („Službene novine Bosansko-podrinjskog kantona Goražde“, br. 18/01), a primjenom člana 11. tačke 6. Zakona o upotrebi grba i zastave Bosansko-podrinjskog kantona Goražde („Službene novine Bosansko-podrinjskog kantona Goražde;“ br. 7/97, 02/13 i prečišćen  tekst 06/13).
-Pored toga  u  Zakonu  o ravnopravnosti polova u Bosni i Hercegovini ( Službeni glasnik BiH“, br. 16/03 i 102/09), u članu 2.  stav 1. utvđena  je ravnopravnost  muškog i ženskog spola, pa je takođe bilo potrebno i ovu odredbu ugraditi u zakon koji se predlaže.

-Jedinstvenim pravilima za izradu pravnih propisa u institucijama Bosne i Hercegovine 
( Službeni glasnik BiH“, br. 11/05, 58/14 ) određena su pravila za izradu propisa, pa je i u ovom slučaju bilo naophodno usaglasiti tekst  Zakona sa propisanim pravilima, odnosno sa članom 31. i 32. kojim su propisana označavanja stavova i tački unutar člana  (unutrašnja podjela člana član 30.).  
III   OBRAZLOŽENJE PRAVNIH RJEŠENJA

Član 1. – utvrđuje se način objavljivanja, zakona, drugih propisa i općih akata u Službenom glasilu Kantona.  

Članovima od 2. do 6. – ovim odredbama utvrđuje se naziv službenog glasila Kantona,  donosioci propisa i drugih akata, ispravke propisa i drugih akata, redosljed donosioca propisa i drugih akata i postupak dostavljanja istih na objavu. 

Član 7. –odredbom ovog člana regulisan je način izdavanja Službenih novina. 

Član 8. – odredbom ovog člana regulisno je da se Službene novine štampaju naizmjenično na bosanskom, hrvatskom i srpskom jeziku uz upotrebu pisma latinice i ćirilice,  a što je utvrđeno Amandmanom XXII  na Ustav Bosansko – podrinjskog kantona Goražde (“Službene novine  Bosansko – podrinjskog kantona Goražde ”, broj: 8/98, 10/00  i 5/03).
Član 9. – odredbom ovog člana  definisana je naslovna strana Službenih novina, sadržaj Službenih novina, kao i zadnja strana Službenih novina, gdje se pored podataka o izdavaču navodi  i datum štampanja određenog broja Službenih novina. 

 Član  10. –   odredbom ovog člana  je  utvrđeno  kome  se   povjeravaju   poslovi izdavanja Službenih novina, pristup Službenim novinama putem WEB stranice Vlade Kantona bez naknade, kao i obaveza izdavača da vrši redakciju, štampanje, administraciju, lektorisanje  i distribuciju Službenih novina.

Član 11. –  odredbom ovog člana utvrđeno je da  Sekretar Vlade Kantona posebnim ugovorom  uredi odnose sa izdavačem, a posebno o roku o kome se objava akata mora izvršiti, o redosljedu objavljivanja akata, o obavezi da akti moraju biti potpisani i ovjereni, o načinu finansiranja usluga, o pretplati na Službene novine, kao i druga međusobna prava i obaveze. 

Članom 12. . – odredbom ovog člana regulisano je da je Sekretar Vlade Kantona glavni i odgovorni urednik Službenih novina. 

Član od 13. –  odredbom ovog člana   regulisane su obaveze Sekretara Vlade da se se stara o objavljivanju i štampanju  akata i drugih   propisa koji su  dostavljeni  istih od strane donosioca propisa,  kao i o prevođenju  na jezik konstitutivnog naroda na koje trebaju da budu objavljeni, rokovi objavljivanja i zabrana izdavaču da vrši  ispravke izvornog teksta. 
Član 14. –  odredbom ovog člana utvrđen je da nadzor nad provođenjem ovog zakona. 

Član 15. – odredbom ovog člana utvrđeno je   da se isti podjednako odnosi na osobe muškog i ženskog spola, bez obzira na imenice upotrebljene u tekstu zakona primjenom člana 2. stav 1. Zakona o ravnopravnosti polova u Bosni i Hercegovini („Sl. glasnik BiH“, br. 16/03 i 102/09)

Član 16.  i 17. –  odredbama ovih članova  utvrđeno   je stupanje na snagu predmetnog zakona i  prestanak trenutno važećeg Zakona.

IV - OČEKIVANI EFEKTI
Donošenjem ovog Zakona stvorit će se normativno – pravni okvir,  doći će do transparentnije i učinkovitije  javne uprave, jer je precizno i jasno definisano šta će se objavljivati u „Službenim novinama Bosansko - podrinjskog kantona Goražde“,  takođe ovim zakonom je utvrđeno ko su donosioci  propisa, redosljed objavljivanja,  kao i slobodni pristup Službenim novinama putem WEB stranice Bosansko-poidrinjskog kantona Goražde, bez naknade čime je zadovoljen i postignut javni interes. 
V -   FINANSIJSKA SREDSTVA

Za provođenje  ovog  Zakona nisu  potrebna dodatna finansijska  sredstva u odnosu na važeći Zakon. 

